
Ne-ô medaggion chi ëa da gran sala in fondo

Primma ô rappresentava ô bravo artista

L’illustre scrovitô do nêuvo mondo,

Chi arriva in Spagna, e ô va mostrando in vista

Mente tranquilla in mezo a un dô profondo,

Chêu rassegnôu ne-a scituazion ciù trista,

Mentre pe un pö d’allogio e d’alimento

E scäe ô va montando d’un convento.

E ne-a mûagia da scaa pe un ghiribisso

Un atro grande e celebre Italian

O dipinzeiva afllito, compromisso

E dä patria ingratiscima lontan,

Che d’un potente ô monta e scäe, e ô l’è ammisso

A un misero recuvio e a un scarso pan;

E sotto ô quaddro ô gh’azzunzeivan ancon

De ciù questa notabile iscrizion.

« Due sublimi Italiani e d'immortale

Fama di sorte rea scherzo già furo:

Uno provava quanto sa di sale

Il pane altrui, e quanto é calle duro

Lo scendere e il salir per l'altrui scale;

Un breve asilo, qual mendico oscuro,

In un chiostro trovò l'altro opportuno

Per non perir di freddo e di digiuno ».

Ne ô medaggion a questo derimpetto

Federico ô l’andava disegnando

Colombo, ch’ô spiegava ô so progetto

A-a regiña Isabella e a Ferdinando:

E træ figûe de questi ëan d’un aspetto

Nobile, interessante e venerando;

Ma ghe dava un carattere ô pittô

Giûdizioso e diverso fra de lô.

